
 

 

 
Pou Piblikasyon Imedya: 04/02/2021  GOUVÈNÈ ANDREW M. CUOMO 

 

 

GOUVÈNÈ CUOMO PIBLIYE YON LÈT K AP MANDE DELEGASYON NEW YORK 
NAN KONGRÈ A YON FINANSMAN JIS NAN PWOCHEN MEZI ÈD FINANSYE POU 

COVID-19 LA  
  

Lèt la mande delegasyon an pou li finanse gouvènman eta a ak gouvènman lokal 
yo dirèkteman dapre nesesite, anile plafon SALT la, ofri alejman lwaye/ipotèk, epi 

ede sektè restoran an  
  

Klike isit la pou wè lèt la  
  
Jodi a, Gouvènè Andrew M. Cuomo te pibliye yon lèt k ap mande delegasyon New 
York la nan Kongrè a finansman jis ak pwopòsyonèl nan pwochen mezi èd finansye 
pou COVID-19 la k ap ede Eta New York ak lokalite yo, anile plafon taks eta ak lokal la 
(state and local tax, SALT), ofri alejman lwaye/ipotèk, epi ede anplwaye restoran yo. 
Lèt la mande delegasyon nan Kongrè a pou li evite politik epi finanse gouvènman eta a 
ak gouvènman lokal yo dapre nesesite, finanse gouvènman yo dirèkteman olye pou li 
kontoune yo pou finanse lekòl, lopital ak òganizasyon dirèkteman, anile plafon SALT la 
epi ede sektè restoran an.  
  
Tèks konplè lèt la disponib anba la a:  
  
4 fevriye 2021  
  
Chè Delegasyon Eta New York nan Kongrè a:  
  
Mwen vle remèsye nou pou tout bon travay nou fè a pou bèl eta nou an. Mwen dezole 
pou twomatis ak ledè nou te oblije sibi nan Kapitòl Etazini an. Se yon moman difisil, 
zanmi mwen yo, e li gen anpil konsekans tou.  
  
Mwen panse pwojè lwa pou èd finansye pou COVID nou pral adopte talè a kapital pou 
eta sa a ak nasyon an kapab refè. Politik ak enkonpetans administrasyon federal pase 
a pouse nasyon an about. Mezi èd finansye pou COVID la dwe defèt donmaj la epi 
redrese bato a.  
  
Diferans la avèk tout lòt ane yo, se pwojè lwa federal èd finansye pou COVID la pral 
detèmine bidjè eta New York la. Se Washington sèl ki kapab satisfè defisi eta a ak 
defisi lokal yo. Bidjè eta New York la bezwen 15 milya dola pou evite gwo 
ogmantasyon taks, revokasyon, rediksyon nan edikasyon ak rediksyon nan domèn 
medikal. Tout ekonomis yo prevwa konsekans ekonomik negatif si sa rive. Sonje 

lejislasyon pou COVID yo te adopte sou Trump la anvan sa - pwojè lwa ki te swadizan 
rele Lwa Cares yo - pa t sible èd finansye pou COVID toutbon men li te finanse eta yo 
kèlkeswa bezwen yo te genyen poutèt COVID sa ki fè yo t al gaspiye nan men eta 
repibliken yo pandan eta demokrat yo t ap pran kout fo mamit.  
  
M ap mande nou konsidere twa pwen.  
  
Toudabò, èd finansye pou COVID la dwe gen kòm objektif nesesite COVID kreye a. 
Pwojè lwa sa a se yon entèvansyon dijans. Lè yon tranblemanntè frape yon eta, 
nasyon an finanse eta sa a. Li pa finansye tout eta yo. Menm si COVID te touche anpil 
eta, gen kèk li devaste. New York se te pwen zewo pou COVID. Se te neglijans federal 
la ki te kite COVID vin New York pandan plizyè mwa san nou pa detekte li. Donmaj ki 
fèt nan New York la te pi wo pase tout lòt eta yo yon fason eksponansyèl. Se jouman 
yon moun fè Nouyòkè yo lè li sijere pou pwojè lwa èd finansye pou COVID la vin yon 
chwal papa abityèl. Èd federal la dwe sible menm jan COVID sible viktim li yo. New 
York merite yon montan demezire èd finansye pou COVID poutèt New York te soufri 
yon kantite donmaj demezire. Kèlkeswa jan nou mezire li an, fò New York ta resevwa 
yon pi gran pati pwopòsyonèl nan 350 milya dola Prezidan Biden nan pou èd pou eta 
ak èd lokal. Si Kongrè a ta distribye finansman 350 milya dola a dapre kantite lavi ki 
pèdi poutèt COVID, Eta New York t ap resevwa 20.7 milya dola epi gouvènman lokal 
yo t ap resevwa 13.8 milya dola. Si fòmil distribisyon an ta reflete chomaj poutèt 
COVID, Eta New York t ap resevwa 15.1 milya dola epi gouvènman lokal yo t ap 
resevwa 10.1 milya dola. Iwonikman, menm si Kongrè a t ap fè politik sèlman epi pa t 
okipe ankenn faktè nesesite nòmal epi te distribye dapre popilasyon yon eta sèlman - 
sa ki t ap yon politik malouk - Eta New York t ap kanmenm resevwa 12.4 milya dola epi 
gouvènman lokal yo t ap resevwa 8.3 milya dola.  
  
Kòm gouvènman federal la bezwen revni pou finanse èd finansye pou COVID la ak 
rekonstriksyon, li dwe pran taks sou moun rich yo. Lè w fòse yon eta endividyèl pou li 
kolekte taks pou li satisfè bezwen li se fè enjistis la pi mal. Nan nouvo reyalite Zoom 
nan, moun yo ak biznis yo kapab deplase pi fasilman e yo deja ap travay a distans. Lè 
w kolekte taks nan yon eta sa mete eta sa a nan yon pozisyon dezavantaj ekonomik. 
Eta COVID frape pi di yo, e ki pa t resevwa kont èd nan finansman lwa federal Cares 
la, se eta demokrat yo. Yon ogmantasyon taks nasyonal ap evite pou eta demokrat yo 
fin tonbe nan fon nèt. Si New York pa resevwa 15 milya dola pou fèmen defisi eta a, 
nou p ap gen lòt opsyon apa revoke travayè, redui sou edikasyon ak swen medikal epi 
monte taks.  
  
Dezyèmmam, Kongrè a dwe evite politik demode. Lè gouvènman federal la finanse 
lekòl yo, lopital yo ak enstitisyon lokal yo dirèkteman li dedouble finansman pou eta a 
ak finansman lokal la pou menm antite sa yo epi li fè plis mal pase byen poutèt menm 
antite sa yo pral soufri poutèt rediksyon, revokasyon, ak ogmantasyon taks. Finansman 
federal la nan kad Tit I an pa okipe tout rejyon nan eta a san patipri. Menm jan an, lè 
gouvènman federal la finanse lopital yo dirèkteman sa pèvèti fòmil finansman eta a ki 
ede lopital ki nan kominote pòv yo ak lopital ki sèvi kòm filè pwoteksyon yo epi sa ede 
lopital rich ki byen dote yo. Finansman federal dirèk fè politik regresif sa a vin pi mal 



 

 

toujou poutèt li redui montan finansman gouvènman eta ak gouvènman lokal yo kapab 
ofri lekòl ki an difikilte yo ak lopital pòv yo.  
  
Jan ki pi senp la pou finanse yon fason ekitab se bay gouvènman eta a ak gouvènman 
lokal yo finansman an. Ominimòm, finansman ki sòti nan men gouvènman federal la ta 
dwe konpanse obligasyon finansman eta ak lokal yo epi suiv fòmil eta a.  
  
Twazyèmman, lejislasyon SALT la te enkonstitisyonèl epi se te premye taksasyon 
doub nan listwa. Eta New York toujou nan pwosè kont gouvènman federal la pou mete 
yon fen nan SALT. Anilasyon li se yon priyorite poutèt chak mwa koute Nouyòkè yo plis 
pase 1 milya dola taks anplis. Chak jou SALT poko anile koute Nouyòkè yo prèske 34 
milyon dola. Li dwe anile kounye a.  
  
Ototal, Eta New York peye yon pri terib pou COVID. Inisyativ federal pase yo fè New 
York plis mal toujou. Nasyon an te rejte politik repibliken yo e nou pa dwe refè fot yo, 
okontrè nou dwe korije yo. Si Eta New York oblije fè revokasyon, redui finansman pou 
lekòl pòv yo, redui finansman pou lopital ki sèvi kòm filè pwoteksyon yo, epi ogmante 
taks yo n ap wè yon sitiyasyon k ap vin deplizanpli mal.  
  
COVID-19 frape plizyè milye mèt kay ak lokatè di anpil. Menm si avèk moratwa 
administrasyon mwen an te mete sou degèpisman yo bonè pandan pandemi an, ki te 
pwolonje ankò nan tèt ansanm ak kò lejislatif la pi dènyèman, nou te pare degèpisman 
ak sezi kay masif, apwòch sa a te senpleman yon bouch twou. Li pa posib pou ankenn 
eta okipe kriz sa a. Tout plan repriz gouvènman federal la adopte dwe gen ladan yon 
solisyon toutbon pou kriz degèpisman ki pandye a epi li dwe ede Nouyòkè yo ki nan 
difikilte poutèt COVID-19 rete lakay yo.  
  
Finalman, sektè restoran an, ki se yon eleman vital pou New York, dwe jwenn sekou. 
Pandan twò lontan, restoran yo ak ba yo te oblije fèmen poutèt COVID-19. 
Gouvènman federal la dwe pote sipò finansye toutbon pou restoran yo nan tout eta a 
pou garanti yo kapab re-ouvè epi soutni plizyè dizèn milye gason ak fanm k ap travay 
di yo anplwaye yo.  
  
Eta a pare pou relanse. Nou pral mennen nasyon an nan nouvo ekonomi vèt la, rebati 
sistèm transpò nou an, ofri wo debi inivèsèl aksesib ak bon mache epi atire ekonomi 
demen an. Nou bezwen yon kolaboratè federal k ap travay avèk nou olye de kont nou. 
E kounye a lidèchip nou ofri chans sa a.  
  
Sensèman,  
Gouvènè Andrew M. Cuomo  

